
ആയുധങ്ങൾ, ഉപയൊഗിക്കുവാൻ തെയ്യാറാക്കി വെച്ചിരിക്കുന്ന പൊ
ലെ തുടച്ച വെടുപ്പാക്കി വെച്ചിരിക്കുന്നു. ആയ്തൊക്കെയും ചുമരിന്മൽ ആ
ണിതറച്ച തൂക്കിയിരിക്കയാണ. അപ്രകാരം ആയുധങ്ങൾ അടക്കിവെച്ചി
ട്ടുള്ളതിന്റെ ഇടക്ക കലമാൻ, കാട്ടിമുതലായ, കൊമ്പുള്ള മൃഗങ്ങളുടെ
 തലകൾ കൊമ്പുകളൊടു കൂടി ഉണക്കി കൃത്രിമനെത്രങ്ങളും മറ്റും വെ
ച്ചുണ്ടാക്കി, ചുമരിന്മെൽ പലെടത്തും തറച്ചിരിക്കുന്നതു കണ്ടാൽ, ആ മൃഗ
ങ്ങൾ അകത്തെക്ക കഴുത്ത നീട്ടി എത്തിനൊക്കുകയൊ എന്ന തൊന്നും.
 നിലത്ത വ്യാഘ്രം  കരടി, മുതലായവയുടെ തൊലുകൾ, രൊമംകളയാതെ
 ഉണക്കി പലെടങ്ങളിലും വിരിച്ചിട്ടുണ്ട. മറ്റൊരു ഭാഗത്ത, വലിയ ആ
നക്കൊമ്പുകൾ പന്നിത്തെറ്റകൾ, പുലിപ്പല്ലുകൾ, ചമരിവാലുകൾ, കാട്ടി
 കൊമ്പുകൾ, പുലിനഖങ്ങൾ, എന്നിങ്ങിനെ നായാട്ടകൊണ്ട കിട്ടുന്ന സാ
ധനങ്ങൾ പലതും ശെഖരിച്ച വെച്ചിരിക്കുന്നു. മെൽപറഞ്ഞ  മൃഗചൎമ്മ
ങ്ങൾ, ചിലെടത്ത മെൽക്കുമെലായി അടുക്കിവെച്ചിട്ടുള്ള തിന്മെൽ സിംഹ
 തുല്യന്മാരായ മൂന്നു നായാട്ടനായ്കൾ കിടക്കുന്നുണ്ട. അവയുടെ മുഖത്തെ
 ശൂരതയും, മാന്തകൊണ്ടും, കടികൊണ്ടും ഏറ്റിട്ടുള്ള അനവധി വ്രണ
ങ്ങളുടെ വടുക്കളും, അതിതീക്ഷ്ണങ്ങളായ കണ്ണുകളും, വളഞ്ഞനീണ്ട ദംഷ്ട്ര
കളും, വിസ്തീൎണ്ണമായ വായയും കറുത്ത തടിച്ച ചുണ്ടുകളുടെ ഇടയിൽകൂടി
 പുറത്തെക്കു തുറിച്ചിരിക്കുന്ന രക്തവൎണ്ണമായ നാവും മറ്റും കണ്ടാൽ ആ
 അകത്ത കൂട്ടീട്ടുള്ള അനവധി സാമാനങ്ങളെ സമ്പാദിക്കുന്നതിൽ അ
തി സാഹസമായി പ്രയത്നിച്ചവരാണന്ന തൊന്നും. മെൽ വിവരിച്ച
 സ്ഥലങ്ങളാണ ഭവനത്തിന്റെ പ്രധാന ഭാഗങ്ങൾ. ഭവനത്തിന്റെ
 പിൻഭാഗം ഒരു വിസ്തീർണ്ണമായ വളൎത്തകാടാണ. അത കുന്നിന്റെ
 ഇറക്കിലൊളമുണ്ട. ആ വളൎത്തകാട്ടിൽ പ്രായം ചെന്ന വളരെ ചന്ദന
 വൃക്ഷങ്ങളും, പൊന്തക്കാടുകളും, വള്ളിക്കുടിലുകളും, വാഴക്കൂട്ടങ്ങളും,
 ഇല്ലിപ്പട്ടിലുകളും തമ്മിൽ ഇടകലൎന്ന നിൽക്കുന്നുണ്ട.

ൟ വിശെഷ ഭവനം കലിംഗ രാജാവിന്റെ രാജധാനിയിൽ
 നിന്ന ഒരു കാതം വഴി തെക്കായിട്ടാണ. സമീപം വെറെ ഭവനങ്ങൾ
 ഒന്നും ഇല്ലാത്തതിനാൽ അത വിജന വാസത്തിന്ന വളരെ സൌഖ്യ
മുള്ള ഒരു സ്ഥലമാണ. അങ്ങിനെ വിജനവാസത്തിന്നായിട്ടാണ നാ
യാട്ടിന്ന പൊയിരുന്നതിൽ പ്രായം ഏറിയ ആൾ അത ഉപയൊഗിച്ച
വന്നിരുന്നത. അദ്ദെഹത്തിന്റെ പെര അഘൊരനാഥൻ എന്നാണ.
 കലിംഗ മഹാ രാജാവിൻറ ഭണ്ഡാരാധിപനും, ഒരു മന്ത്രിയും ആയ
 അദ്ദെഹം രാജ്യകാൎയ്യം വളരെ ആലൊചിച്ച മുഷിഞ്ഞാൽ, സംവത്സര
ത്തിൽ ഒന്ന രണ്ട മാസം ആ ഭവനത്തിൽ ചെന്ന, രാജ്യകാൎയ്യങ്ങളിലെ
 ചിന്ത, അല്പം കുറച്ച, അവിടെ സൌഖ്യമായി താമസിക്കുന്നത പതിവാ

